木中品

山茱萸

原文

味酸，平。主心下邪氣，寒熱，溫中，逐寒濕痺，去三蟲。久服，輕身。一名蜀棗。生山谷。

註釋
《吳普》曰︰山茱萸，一名魃實，一名鼠矢，一名雞足。神農、黃帝、雷公、扁鵲︰酸，無毒；岐伯︰辛；一經︰酸。或生冤句、琅邪，或東海承縣。葉如梅，有刺毛，二月，花如杏；四月，實如酸棗，赤；五月采實（《御覽》）。 

《名醫》曰︰一名雞足，一名魃實，生漢中及琅邪、冤句、東海承縣。九月、十月采實，陰乾。

